VOCABULARIO DE XEOGRAFÍA URBANA

Localización.- Emprazamento urbano. Espazo concreto e material no que se asenta a cidade. Son a topografía e o soporte físico factores que van condicionar todo o desenvolvemento espacial da cidade ao longo da súa historia.

Situación.- Disposición xeográfica dunha cidade en relación ao lugar que ocupe. Tamén se determina a situación segundo a latitude, lonxitude e altitude.

Hábitat concentrado.- Hábitat onde as casas e as súas dependencias están próximas unhas a outras formando un conxunto ben definido no espazo. Pode distinguirse o hábitat concentrado en orde pechada, se obedece ao esquema anteriormente definido, e en orde aberta, se existen pequenas hortas entre os anexos e as casas ou entre as casas. En Galicia, o hábitat concentrado, sobre todo en orde pechada, está presente nas serras orientais e surorientais. 

Hábitat disperso.- Hábitat onde as casas e os seus anexos están separados por terras de cultivo, montes ou pastos. Contraponse ao hábitat concentrado propio das áreas urbanas.

Hábitat urbano.- Clasificar un asentamento como urbano é complexo. Tres condicións son xeralmente aceptadas: certa concentración de poboación, polo menos os 2.000 habitantes no caso español; que a maior parte da poboación se dedique a actividades non relacionadas directamente co traballo no campo; e que haxa agrupamento de casas. Na primeira condición existen discrepancias, pois países como Dinamarca ou Islandia consideran suficientes poboacións que en ningún caso superan os 300 habitantes, para denominar urbano a un asentamento.
Hábitat rural.- Conxunto de vivendas familiares e anexos existentes no medio rural. Por extensión, formas de vida que se desenvolven neste ambiente, principalmente relacionadas coas actividades agropecuarias. As diferentes formas poden clasificarse atendendo á morfoloxía do hábitat, dispersión ou concentración, hábitat permanente ou temporal. 
Urbanización.- Termo que relaciona o número de habitantes que viven nunha cidade co total da poboación dun territorio. O grao de urbanización cada día é maior grazas ao crecemento natural e sobre todo á chegada de inmigrantes dende o campo á cidade. A urbanización constitúe hoxe en día un proceso predominante na organización espacial da actual poboación mundial. En Galicia é a partir dos anos 1960 cando se experimenta un forte crecemento urbano, que transforma dun xeito radical amplos sectores do noso país (dase un aumento de espazo dedicado á vivenda, aos servizos e á industria).

Área periurbana.- Espazo con mestura de caracteres urbanos e rurais situado no extrarradio ou inmediacións dunha cidade e da súa “banlieue”.

Función urbana.- Cada un dos exercicios propios levados a cabo pola poboación  residente nunha cidade. Chabot suxire unha selección de funcións que resultou clásica durante moito tempo, e así distingue: función militar, comercial, terapéutica, de veraneo e turismo, industrial, intelectual e religiosa, administrativa, etc. Cando a aglomeración urbana posúe todas as funcións xurde, segundo Chabot, a “gran cidade” ou “metrópole”.
Área de influencia.- Extensión territorial sobre a que unha cidade exerce a súa influencia, ao ser o administrador de certos bens e servizos. Unha área concreta pode estar sometida á influencia de máis dunha cidade que forma parte dun entramado urbano xerarquizado no que existe un certo grao de especialización funcional e un maior ou menor nivel no que se refire á oferta de bens e servizos.

Conurbación.- Xustaposición espacial de varias cidades ata fundirse nunha única aglomeración urbana. En xeral son núcleos industriais unidos mediante un proceso de urbanización lineal. Xurde de maneira incipiente en Inglaterra a finais do século XIX.
Área metropolitana.- Unha rexión urbana que engloba unha cidade central que dá nome a área e unha serie de cidades satélites que poden funcionar como cidades dormitorio, industriais, comerciais e servizos, todo organizado de xeito centralizado.
Solo urbano.- Calificación do solo definida polo Plan Xeral de Ordenación Municipal como calquera terreo que teña acceso rodado, abastecemento e evacuación de augas así como sumidoiros e subministración de enerxía eléctrica, ou que se atopen comprendidos en zonas consolidadas pola edificación polo menos nas súas dúas terceiras partes de superficie. Nos municipios que carecen de Plan Xeral de Ordenación considérase solo urbano os terreos que están citados da infraestrutura antes citada ou se atopan comprendidos en zonas consolidadas pola edificación polo menos na metade da superficie, incluíndose no proxecto de delimitación que terá que ser aprobado pola Comisión Provincial de Urbanismo.
Solo urbanizable.- Clasificación do solo que designa os terreos declarados como edificables polo Plan Xeral Municipal. O Plan distingue entre solo urbanizable programado (aquel que debe de urbanizarse segundo o programa do propio plan) e solo urbano non programado (aquel que pode ser urbanizado por medio da aprobación dun Plan de Actuación Urbanística).

Solo rural.- Solo rústico, calificado así no PXOM. Non está integrado nas dotacións e servizos propios dos núcleos de poboación e non está consolidada a edificación, polo que o seu uso é preferentemente agropecuario.
Rede urbana.- Conxunto xerarquizado de centros que asegura os servizos nunha rexión. As cidades forman redes urbanas segundo as funcións que desempeñan na economía nacional ou internacional, habendo cidades de distinta categoría segundo a función que desempeñen, tendo que acudir as de categoría inferior aos servizos das de categoría superior. En España opóñense redes urbanas monocéntricas (das que a aragonesa en torno a Zaragoza é un exemplo) ás policéntricas (das que a asturiana, en torno ao triángulo urbano Avilés-Xixón-Oviedo é un bo exemplo).
Xerarquía urbana.- Fálase de xerarquía urbana cando as cidades dunha rexión ou dun país están organizadas segundo o seu tamaño e funcións, e relaciónanse no espazo formando unha rede urbana xerarquizada na que se sitúa á cabeza a cidade de maior categoría. No conxunto de España podemos falar de metrópoles nacionais (Madrid e Barcelona), metrópoles rexionais, submetrópoles rexionais e outras cidades –tamén chamadas cidades medias.

Plano urbano.- Representación gráfica da paisaxe urbana. O seu estudo vai máis alá da descrición formal da organización do espazo (edificios, prazas, rúas,…), sendo o reflexo dunha determinada evolución histórica, polo que fai referencia ao pasado. O plano conduce ademáis ao estudo de todos os problemas relacionados coa cidade. Os factores que o modelan poden ser de tipo material (relevo, ríos, etc.), religioso-cosmolóxico, político ou económico. Xeralmente fálase de tres tipos de planos: en desorde, radio-concéntrico e regular ou en dameiro. No plano en desorde, as rúas son estreitas e 
dispóñense dun xeito anárquico; é o característico da cidade vella. O plano radio-concéntrico denota un crecemento por etapas, que desborda todas as murallas que tivo a cidade; do seu centro divergen rúas radiais; este reflicte unha historia moi longa. Finalmente, no plano en dameiro, o trazado das rúas é regular, froito dunha planificación; aínda que actualmente se considera característico das cidades máis modernas, existíu en todas as épocas.

Plano ortogonal.- Responde ás características do plano en dameiro, con rúas cruzadas perpendicularmente entre sí e ordenadas dun xeito regular e planificado.
Plano radioconcéntrico.- O plano radio-concéntrico denota un crecemento por etapas, que desborda todas as murallas que tivo a cidade; do seu centro divergen rúas radiais; este plano reflicte unha historia moi longa.
Cidade histórica.-  Casco antigo da cidade, aquel que tradicionalmente estivo delimitado pola muralla e corresponde ao núcleo máis antigo da mesma, hoxe especializado en funcións turísticas e culturais, ademáis de presentar un notable grao de avellentamento na súa poboación e un certo nivel de deterioro nas súas edificacións, aínda que se dan tamén procesos de restauración de parte delas.
CBD.- Central Bussiness District ou Distrito Central de Negocios. Constitúe o centro comercial e de negocios dunha cidade, onde se asenta o terciario cualificado e o cuaternario. Caracterízase por ser unha área fácilmente accesible, pero con problemas de conxestión de tráfico, cunha extraordinaria actividade diurna e un baleiramento prácticamente total pola noite, dada a escasa poboación residente. O alto valor do solo determina o seu uso intensivo, e a aparición da terciarización en altura, criterio este que sirve para delimitar o C.B.D., que cambia continuamente de límites debido á incorporación de áreas periféricas. 
Ensanche.- Sistema de planeamento español ideado para solucionar as carencias de solo urbanizable dalgunhas cidades. A súa implantación foi tardía, xa que a pesar da penuria das vivendas, o tipo de vivenda que se podía producir non era asequible á clase traballadora, senón á burguesía, mais esta non foi o suficientemente numerosa para xustificar un desenvolvemento acelerado. Isto explica, xunto á influencia por parte das clases altas a ocuparen estes espazos, que o ritmo de execución dos ensanches non concluíse nalgúns casos ata mediados do século XX. Caracterízase por: preocupación polo problema da vivenda, atención á calidade de vida, plano geométrico e cuarteiróns abertos, amplos e axardinados. 
Cidade Xardín.- Variedade de cidade satélite caracterizada por amosar unha gran cantidade de espazos verdes; todas as edificacións teñen o seu xardín, unha baixa densidade de poboación e unha tipoloxía construtiva pouco desenvolvida en altura. A idea de construción desta cidade arranca de Ebenezer Howard e do seu libro Mañá.Un camiño pacífico para unha reforma real, publicado en 1898. Quizás a idea que máis repercusión tivo a posteriori foi a que concebía este tipo de cidade como un freo para o crecemento urbano; deste xeito, propoñía a creación dunha serie de cidades con esta tipoloxía e situadas concéntricamente en torno a unha gran cidade da que dependerían funcionalmente.
Cidade dormitorio.- Tipo de cidade satélite que posúe unha funcionalidade específica relacionada coa presenza preponderante de áreas de tipo residencial. Son cidades que complementan outra de maior categoría, cumprindo unha función desconxestionadora, viven nelas persoas que habitualmente realizan desprazamentos diarios ligados ao seu traballo na cidade principal. A actividade económica que se desenvolve é escasa. 

Arrabalde.- Na época medieval, barrio situado extramuros dunha poboación. Hoxe ten o significado de barrio periférico dunha cidade.
Plan Xeral de Ordenación Municipal.- Segundo a lei do solo, este é un instrumento de ordenación integral do territorio. Entre os seus principais cometidos está o de clasificar o solo, de acordo coa clasificación xurídica que distingue entre solo urbano, solo urbanizable programado, solo urbanizable non programado e solo urbanizable; definir os elementos fundamentais da estrutura xeral do territorio, como poden ser fixar os espazos libres, de equipamento comunitario, os sistemas xerais de comunicación, etc.; establecer unha programación de desenvolvemento e execución do plan así como o período de vixencia e as circunstancias da súa revisión; fixar medidas de protección do medioambiente, etc. O PXOM pode abarcar un ou varios municipios. Segundo o tipo de solo, o plan conta cun maior ou menor nivel de detalle e con distintos cometidos. Así, no solo urbano, o nivel de detalle é grande e ten como finalidades principais acabar de completar a ordenación, sinalando reformas interiores e medidas de actuación para a súa execución. No solo urbanizable búscase definir os elementos fundamentais da estrutura xeral da ordenación urbana, os usos do solo e os programas de desenvolvemento para as actuacións públicas e privadas. Finalmente, en solo non urbanizable preténdese a súa preservación. Os plans xerais acompáñanse de toda unha serie de documentos variados: cartográficos, lexislativos, estudos de diversa índole, etc.
